
   Менің атым — Даниял Ділда, қазіргі таңда 11-сынып оқушысымын. Болашақ мамандықты таңдау — әрбір жас үшін маңызды әрі жауапты кезең. Көпшілік үшін бұл шешім күмән мен ізденіске толы болса, мен үшін журналистика жолын таңдау ешқашан екіұдай сезім тудырған емес. Себебі бұл салаға деген қызығушылығым балалық шағымнан бастау алады......
    Кішкентай кезімнен теледидардағы жаңалықтар бағдарламаларын үзбей тамашалайтынмын. Әсіресе ақпаратты сауатты, нақты әрі сенімді жеткізе білетін жүргізушілердің кәсібилігі мені ерекше тәнті ететін. Олардың әр сөзі салмақты, әр хабарламасы маңызды болатын. Сол сәттерде-ақ мен журналистиканың тек ақпарат тарату ғана емес, үлкен жауапкершілікті талап ететін сала екенін іштей сезіне бастадым.
  Уақыт өте келе бұл қызығушылық тереңдеп, нақты мақсатқа ұласты. Журналист болу — мен үшін жай ғана мамандық таңдау емес, қоғамға қызмет етудің бір жолы. Себебі журналист — халық пен билік арасындағы көпір, шындықтың жаршысы. Ақпаратты бұрмаламай жеткізу, қоғамдағы өзекті мәселелерді көтеру, қарапайым халықтың үнін естірту — бұл мамандықтың негізгі міндеттері деп санаймын.
  Менің бұл бағытқа деген бейімділігім балалық ойындарымнан-ақ байқалған еді. Құрдастарыммен ойнаған кезде өзімді тілші ретінде елестетіп, сұхбат алып, «жаңалық жүргізушісі» болатынмын. Бұл жай ғана ойын емес, ішкі қызығушылығымның көрінісі еді. Сол кезеңнен бастап менің арманым айқындалып, мақсатым қалыптасты.
  Бүгінгі таңда мен өз болашағымды журналистикамен байланыстырамын. Бұл жол оңай емес екенін түсінемін. Алайда адал еңбек, үздіксіз ізденіс пен шынайылық арқылы нағыз кәсіби журналист болуға ұмтыламын. Себебі мен үшін журналистика — шындықты айту, әділдікті қорғау және қоғамға пайда келтіру жолындағы маңызды миссия.

